
ЩоджэнцIыкIу Алий 
                    и творчествэм теухуа урок
ЛIым и гъащIэр къызэрабжыр 
                                  ищIа Iуэхурщ!
ЕгъэджакIуэр: Тырныауз курыт еджапIэ №6

адыгэбзэмрэ адыгэ литературэмрэ щезыгъэдж

Жэмыхъуэ Раисэ.

ТЫРНЫАУЗ 2009гъ.

ЛIым и гъащIэр къызэрабжыр ищIа Iуэхурщ!

Урок-семинар, IX класс
Мурадыр: 

· адыгэ литературэм и лъабжьэр зыгъэтIылъа ЩоджэнцIыкIу Алий и творчествэм теухуауэ ящIэр къызэщIэкъуэжын;

· усакIуэм теухуауэ еджакIуэхэм я гурылъыфIхэр нэхъ куу щIынымкIэ дэIэпыкъуэгъу яхуэхъун;

· къеджэкIэмрэ тхыгъэр зэпкърыхынымкIэрэ ягъуэта зэфIэкIым хэгъэхъуэн;

Урокым къыщыгъэсэбэпыпхъэхэр:

· ЩоджэнцIыкIу Алий и сурэт;

· усакIуэм и гъащIэмрэ и творчествэмрэ теухуа лэжьыгъэхэр щызэхуэхьэса альбом;

· Алий и тхыгъэхэр зэрыт тхылъхэр;

· «Iуащхьэмахуэ», «Нур» журналхэр.
· Магнитофон, компьютер.
Урокым ирихьэлIэу лэжьыпхъэхэр:

Реферат мы темэхэмкIэ тхын:

· УсакIуэм и гъуэгуанэр.

· Алий и цIэр уахътыншэщ.

· Лъэпкъ щIэныгъэмрэ ЩоджэнцIыкIумрэ.

ДОСКАМ ИТЩ
Нобэ хуэдэу адыгэкъуэр

Пшэм пхылъэту щытыгъакъым,

Къимыгъазэу щIыри хыри

ЗэпиупщIу ар къэсакъым.

ЩыIэкъым мыбы зы махуи

Iуащхьэмахуэ сигъэлъагъуфу,

ЩыIэкъым мыбы зы ани,

Нанэ, уэщхьу Iэ къыздилъэфу.

… Гуауэм иуIам хущхъуэ сэбэп хуэхъуркъым, джатэм иуIар абыкIэ хъужми. Мыр уэ пхуэсIуэтэжкIи си сабий гъащIэ блэкIам уеубзэжыфынукъым. Уэ си пIэм уитамэ, уэри сэщхь ухъунт.

ЕгъэджакIуэм и пэублэ псалъэ

- ЩоджэнцIыкIу Алий! Сыту куэд къыбжаIэрэ мы псалъитIым. АдыгэщIым и къуэ щыпкъэр дунейм зэрытетар илъэс 40 къудейщ. Арами, зэман кIэщIым адыгэхэм абы тхуилэжьар лъытэгъуейщ. Алий дызэрыпагэ усакIуэщ, ди щхьэр ину дэзыгъэлъагъуж, нобэми дызэрыгушхуэ цIыхущ. ЩоджэнцIыкIум и усэхэм, рассказхэм, поэмэхэм щымыгъуазэ адыгэ къэгъуэтыгъуейщ. Дэтхэнэ зы лъэпкъми и литературэр япэ езыгъажьэм и пщэ къалэнышхуэ къыдохуэ. А къалэн мытыншыр зи пщэ къыдэхуари ЩоджэнцIыкIурщ. Абы и усэ жьгырухэм, и поэмэ телъыджэхэм ямыгъэпIейтеяр сыт хуэдэ тхылъеджэ? АтIэ, къызэщIэдвгъэкъуэж нобэ а усакIуэ псэемыблэжым и литературнэ гъащIэ кIэщIыр, ауэ бгъуфIэр.

ЕджакIуэхэм ягъэхьэзыра рефератхэм къоджэхэр.

ЕгъэджакIуэм: ЩоджэнцIыкIу Алий. Алий и гугъу къыщебгъажьэкIэ, псом япэу уи нэгу къыщIохьэ гъэмахуэ дыгъэ пэзазэм  зи дамэм къэлътмакъ зэпедзэкIыр телъу мэкъуауэ щыIэ и адэмрэ и къуэш нэхъыжьымрэ гъуэмылэ хуэзыхь щIалэ лъапцIэ цIыкIур…

ЕджакIуэм: Ар Хьэсет «бацэжь» цIыкIущ.

ЕгъэджакIуэм: 
     АдэкIэ Хьэсет цIыкIу мэкIуэдыжрни уи нэгу къыщIохьэ нэгъуэщI щIалэ цIыкIу, хы Iуфэм щепэзэзэхыу Iусрэ къуршыжьхэм и гур къыхуэпабгъэу. Ар мэгуIэ, мэтхьэусыхэ.

ЕджакIуэм: 

Уэ пщIэрэ уи щIалэ цIыкIур

Хы Iуфэм щепэзэзэхыу?
ЩIыпIэ хамэм адэ-анэншэу

Къуршыжьхэм ар къахуэбанэу?
ЩыIэкъым мыбы зы махуи

Iуащхьэмахуэ сигъэлъагъуфу,

ЩыIэкъым мыбы зы ани,

Нанэ, уэщхьу Iэ къыздилъэфу.

ЕгъэджакIуэм: 
    Ахэр мэкIуэдыжыр. МэкIуэдыжри, уи пащхьэ къохутэ гъатхэ жыг-хадэ зэщIэгъэгъа, зэхыбох къуалэбзухэм я уэрэд макъыр, лъагъуныгъэм хьэщыкъ ищIа ныбжьыщIитIым я зэIущащэ макъыр.

ЕджакIуэм: 

Жыгхэр гъэгъати, епэрхэр

Пщэдджыжь уэмым зэрихьэрт.

Жыгыщхьэ бзухэм я усэр 

Махуэ щIэращIэм и пшынэт.

ЕгъэджакIуэм: 
     Зэхыбох абыхэм гу лъызытэу зэбгрызыхуа анэдэлъхум и кIий макъыр.

ЕджакIуэм: 

Фэ бзаджэнаджэхэм бзылъхугъэм

Нэмыс иIыгъыу фхъумэнт?
Дунейм тетыфхэм я унэ

Фэ фипхъу естынуи екIунт?

ЕгъэджакIуэм: Зэхыбох абы игъэгузэва хъыджэбзым и Iуэху зытетыр анэм зэрыжриIэр.

ЕджакIуэм: 

Анэшхэм си адэм и ныбжьым

Щхьэ сратыну жаIыхэт?
Псом хуэмыдэжу си адэр

Щхьэ а бзаджэжьхэм едаIуэт?
«Динэ» къызжиIэурэ сигъафIэу,

ФIыуэ силъагъуу щытати

Сэ сыфIэмыфIым былымкIэ

Сримытыну жиIати…

ЕгъэджакIуэм:
    Зым иужьым адрейр иту ди нэгум щызэблокI усакIуэм и лIыхъужьхэр. Хэти мэгузавэ, хэти и гур бампIэм къызэгуеч. Зэми уи фIэщ мэхъур нобэ хуэдэу адыгэкъуэр пшэм пхылъэту зэрыщымытар, къимыгъазэу щIыри хыри, зэпиупщIуи къызэрымысар.

ЕджакIуэм: 

Нобэ и быну хыр зи Iэпэм

Къыдэджэгур ущыIакъым.

Къызбыруным цIыхухэр пхауэ

Щрадзыхуи уэ плъэгъуакъым.

ТIуащIэ бэву ущагъафIэм,

ПщIэркъым фIыгъуэ илъыгъакъым.

Къэзылъхуахэм япIыжыфуи

Абы бын куэд къитэджакъым.

ЕгъэджакIуэм: 
   Ауэ мыбыхэм я закъуэу пIэрэ усакIуэр зытетхыхьар? Хьэуэ, язакъуэкъым. Щалъхуа щIыналъэри и усыгъэм куэдрэ щиIэтащ Алий. 

ЕджакIуэм: 

Къуэ щхъуантIэ уэхым и лъащIэм

Псы гъуджэ цIыкIур щопщIыпщIэ,

ТкIуэпс щыгъэ цIыкIухэр IуфитIым

Я удз щIэращIэм хеутхэ…

ЕгъэджакIуэм: 
    Дэ гъунэ итлъакъым ЩоджэнцIыкIум къигъэна къулеягъым. Зэманым зехъуэж, Алий и IэдакъэщIэкI нэхъыфIхэр апхуэдизкIэ гурыщIэ куукIэ гъэнщIащи, сыт щыгъуи щIэщыгъуэ къытщохъу.

ЕджакIуэм: 
СощIэж Мадинэ и набдзэр

МазэщIэм хуэдэу къурашэу,

ПшэкIухьым ещхьу щхьэц фIыцIэм 

Напэхум жьауэ трищIэу.

Сырымэ щIэлъу къыпфIэщIу

Нэ фIыцIэ пIащэхэр лыдыжырт,

Щыгъэхум ещхьу щынэдзэр,

Iупэ плъыжь пIащIэм къыIущырт…

ЕгъэджакIуэм:
      ИкъукIэ гурыхьу, псэм дыхьэу фыкъеджащ Алий и усэхэми, поэмэхэм щыщ пычыгъуэхэми. КъыжысIэну сыхуейт, характерхэр щызу, къулейуэ, псэ япыту, цIыху къэс я дамыгъэ щхьэхуэ яIэжу къызэрыфIуэтар. ЩоджэнцIыкIу Алий и усэхэр, поэмэ гъуэзэджэхэр абы къыдалъхуа лъэпкъым зэи ящыгъупщэнукъым. Адыгэбзэр дунейм тетыху абы и усэ пшыналъэр лъэпкъым къыдэгъуэгурыкIуэнщ. Иджы адэкIэ усэ къеджэн зыфIэфIхэм чэзур еттынщ.  Ахэр  нобэ  къытхуеджэнщ  фIыуэ ялъагъу  усэхэми, щIалъагъури къыджаIэнщ.

(еджакIуэ зыбжанэ усэ къоджэхэр)

ЕгъэджакIуэм и кIэух псалъэ:

- Куэд зымыгъащIэу, куэд зылъэгъуа цIыху гъуэзэджэм теухуа урокыр нэблэгъащ. Алий и цIэр игъащIэкIэ мыкIуэдыжыну ди лъэпкъ тхыдэм къинащ. УкъызыхэкIа лъэпкъым апхуэдэ пщIэ къыпхуищIын нэхърэ нэхъ лъапIэныгъэшхуэ дунейм теткъым. Апхуэдэ щIыхь а цIыху телъыджэм къыхуэзыхьар ди лъэпкъ культурэм и налкъуту къалъытэ и творчествэрщ. Ди зэманым  щылыда вагъуэ нурщ а усакIуэшхуэр. Абы и нурыр зэи ужьыхынукъым, зы адыгэ нэхъ мыхъуми, мы щIылъэм тетыху.

Ди урокыр сыухыну схуейт КIыщокъуэ Алим Алий теухуауэ итха усэхэм ящыщ зыкIэ.

Пшэ чэтхъахэр сыт зезыхуэр?

Жьым ар къуршым хутемыху,

Уи уэрэду къуэм дэмыхуэр

Къытхуэнащи тхуэмыух.

Уэ зэ уэгъуэм бийр къибуду-

Арщ уэ гъащIэу къэбгъэщIар.

Iуащхьэмахуи къыгуауду

Уи сурэти арщ щIащIар!
